EUSKARA PROIEKTUAREN EGITURA

Euskara proiektua modu honetan sailka dezakegu:

A) Lan proposamenak:

Fitxa multzotan antolatuta dago.  Batetik ulermena eta hiztegia lantzen da eta bestetik idazmena eta adierazpena.

1.
Ulermena:

a) Testu ulermena:  ariketa hauetan ikasleak emandako testu bati buruzko galderei erantzuna eman behar die.  Sail honetan beste motatako fitxak ere prestatu ditugu:  txisteen amaiera aurkitu, pelikulen argumentua haien izenburuarekin lotu edota liburuen laburpen erakargarria haien izenburuarekin lotu.  Baita hitzen definizioak aurkitu ere.

b) Testuak ordenatu:  kasu honetan ikasleei ipuin edo testu desordenatuak aurkeztuko zaizkie, haien lana testua osotasunean ordenatzea izango da.  Sail honetan elkarrizketen galderak eta erantzunak lotu motatako fitxak sar ditzakegu.

c) Testuak osatu:  ariketa hauetan testua ez da osorik agertuko, ikasleak hutsuneak bete beharko ditu, batzuetan hitz zerrenda batetik hitzak aukeratuz eta beste batzuetan (aditzen kasuan, adibidez), bere logika erabiliz.

d) Sinonimoak eta antonimoak:  Bi zutabeetan jarritako sinonimo edo antonimoak lotu behar dituzte.

2.
Adierazpena:

a) Istorioak amaitu:  Istorio baten amaiera amaitu behar dute.

b) Istorioen hasiera asmatu:  amaiera emanda, istorioaren hasiera asmatu.

c) Mota ezberdinetako testuak ekoiztu:  deskribapenak, narrazioak, jarraibide testuak, testu zientifikoak... jorratu behar dituzte.

B) Zuzenketa koadernoak:

Lehenengo sailaren, ulermena hain zuzen ere, erantzun zuzenak batuta daude koaderno hauetan.  Adierazpenaren erantzunak, libre izanik, irakasleak zuzendu beharko ditu.

C) Planifikazio orriak:

Orri honetan irakasleak, denbora konkretu batean, ikasleari lana markatu behar dio.

D) Erantzun orriak:

Ariketen erantzuna emateko ikasleek erabiltzen duten orri eredua da.  Ariketa mota bakoitzak berezko eredua dauka.

METODOLOGIA


Material honen helburua ikasleek modu autonomoan Euskara arloko curriculumaren oinarrizko kontzeptuak lantzea da (ulermena, hiztegia eta idatzitako adierazpena)  Metodo honekin, alde batetik, ikasleek momentu bakoitzean egin nahi duten lan mota eta erritmoa aukera ditzakete eta bestaldetik, egindako lanaren zuzenketa ere haien ardura da.


Metodologia honen ezaugarriak hauexek dira:

· Abiapuntua ikasleak egin behar duen lanaren banan-banako planifikazioa da.  Hasierako ebaluaketaren emaitzak kontuan hartuz, ikasle bakoitzari hilabeterako lana planifikatzen zaio
.  Ikasleak fitxen hurrenkera aukera dezake beti ere hauetako mugekin:

· Materialen sekuentzia mantendu behar du.

· Ezin du beste lan bat hasi aurrekoa amaitu arte.

· Aukeratutako zailtasunaren sekuentziek ikasgeletan dauden mailak islatzen dituzte, taldeko apalenetik garaienera.  Hau dela eta, hezkuntza berezian dauden ikasleak ere proiektu honetan eroso senti daitezke.  Bi motatako mailetan sailkatuta daude fitxak:  gako berdea dutenak zailtasun gutxikoak dira eta gako gorriak zailtasun handiagoa adierazten du.

· Ikasgelaren antolaketa:  Ikasleak bosnaka antolatzen dira, txandaka haietariko bat “arduraduna” izango da.  Ikasle batek, bere lana amaitzen duenean, arduradunari emango dio, honek, emaitzen koadernoa aurrean duela, zuzenduko du.  Ondo badago, ikasle horren planifikazio orrian markatuko du eta ikasle horrek beste lan bat has dezake.  Gaizki badago, ikaslea berriro saiatuko da.

· Irakaslearen papera.  Fitxen zuzenketa egin behar ez duenez irakasleak horrelako eginbeharrak bete ditzake:

· Ikasgelan lanaren bilakaera behatu.

· Aspektu konkretu batzuetan arazoak dituzten ikasleei laguntza eman.

· Testuen ekoizpenarekin zerikusirik dauzkan aspektuak txandaka landu.

� Proiektua astean behin praktikan jartzen dugunez planifikazioa lau asterako egiten da.





